natalezi à la carte

„L’autra jamna ha mumma curont’onns!“, di Catrina a sia sora Flurina ed a siu frar Claudio. „Tgei lein pomai schenghegiar ad ella sin natalezi? Havesses ti ina idea?“
„Buc idea“, rispunda Flurina.

„Nus savessen gie ir a Cuera mesjamna suentermiezdi e lu anflein segir enzatgei…“, propona Claudio. 

„Daco buc “, di Flurina.

„A mi plai quella idea buca propi“, di Catrina. „Jeu sedamondel sche mumma ha veramein plascher d’enzatgei che nus cumprein. Ei stuess schon esser zatgei special.“
„Exact, nus savessen zambergiar enzatgei!“, cloma Claudio. „Mo jeu savess pil tenti buca tgei.“

„Ah, jeu sai buc. La fin finala setschenta tut sin cruna, nua ch’ei fa puorla pils proxims onns“, di Flurina pauc perschuadida.

Ils treis sesan en stiva avon la televisiun. Buca raschieni ch’ei vegness endamen ad els in’idea da camifo.

„Affons, vegni a tscheina!“, cloma la mumma neu dalla cuschina.

Ils treis fargliuns ein denton talmein profundai da studegiar tgei ch’els savessen schenghegiar ch’els gnanc fan persenn che la mumma ha clamau.

„Vegni a tscheina, contas gadas stos jeu aunc clamar!“, di la mumma cun vusch unfisa cu ella entra en stiva. „Aschi bi less jeu era haver!“
La mumma banduna puspei la stiva e Claudio e Flurina levan si per serender on cuschina, cheu cloma Catrina tuttenina:

„Quei eis ei! Quei ei l’idea!“

Flurina e Claudio semeinan e miran sedumandond sin Catrina. 

„Haveis buca gest udiu tgei che mumma ha detg?“, di Catrina.

„Bein, ella ha detg da vegnir a tscheina“, di Claudio.

„Mo na! Ella ha detg ch’ella vegli era inaga haver aschi bi sco nus“, rispunda Catrina. „Aschia che da siu natalezi sa mumma seser en stiva avon la televisiun – e nus treis cuschinein!“
„Exact! In’idea geniala!“, di Flurina.

„Quei fuss veramein cool“, conceda era Claudio.

Els treis van en cuschina tuts cun in surrir sin bucca che la mumma mira empau curios e sa nuota tgei ch’els han aschi da surrir…

La sonda sissu ha la mumma natalezi. Tochen quei di havevan els discutau ditg e liung tgei cuschinar. La finfinala eran ei secunvegni per in menu special che gustava segir alla mumma! Els treis havevan dau a mumma scamond da vegnir en cuschina sonda suentermiezdi. 

La sonda suentermiezdi han els igl emprem fatg ina gliesta cun tut las ingredienzas ch’ei duvravan per in menu per 4 persunas – per els treis e la mumma. Lur geniturs eran numnadamein sparti ed il bab viveva buca pli cun els. 

Plein euforia ein els ir a cumprar en. Suenter ein els returnai a casa e la cuschina ei daventada ina stanza d’aventura…

( Segir eis ti plein marveglias, tgei ideas ch’ils treis fargliuns han giu! ( Mira ‘menu special’!

Tgei manegias, cuschinar il menu special fuss bein era enzatgei per tei e tes camerats?!

